
Почитувани,
Планот за интегритет е интерен антикорупциски 
документ кој содржи сет мерки кои ги спречуваат 
и елиминираат можностите за појава и развој на 
различни форми коруптивно и друго непрофе
сионално однесување во Министерството за 
внатрешни работи, што се јавува како резултат 
на проценка на подложноста на одредени ра
ботни места на појава и развој на корупција и 
други облици на непрофесионално однесување 
на вработените. Оваа проценка на изложеноста 
на работниците на различни ризици се презема 
со цел да се имплементира принципот на „нулта 
толеранција“ за корупцијата и со цел зачувување 
и подобрување на интегритетот на работниците 
во Министерството за внатрешни работи.

Целта на Планот за интегритет е воспоставување 
механизми кои ќе обезбедат ефикасно и ефе
ктивно функционирање на Министерството за 
внатрешни работи преку:

	• зајакнување на одговорноста,
	• поедноставување на процедурите,
	• зголемување на транспарентноста во одлучу

вањето,
	• контролирање на дискреционите овластува

ња,
	• почитување на етичките вредности,
	• елиминирање на неефикасните практики и 

неприменливите регулативи,
	• воведување на ефективен систем на надзор и 

контрола на работата и однесувањето на ра
ботниците.

Важноста на овој план за интегритет лежи, прво, 
во нашите континуирани напори да ги сметаме 
интегритетот, етиката и транспарентноста како 

фундаментални вредности кои му служат на 
институционалното функционирање на Мини
стерството за внатрешни работи, како и во ефе
ктите и директното влијание на неговите мерки 
врз институционално зајакнување во рамките на 
ефективната борба против корупцијата. 

Планот за интегритет на Министерството за 
внатрешни работи за периодот 2023-2025 го
дина, е дел од мозаикот што ја заокружува ин
ституционалната антикорупциска рамка и ќе 
послужи како важен инструмент за иденти
фикување и спречување на ризиците за ко
рупција и нарушување на интегритетот во 
најекспонираните области на одговорност. До
кументот го отсликува пристапот како да се раз
бере, развие и спроведе изградбата на интегри
тет во структурите и институциите на МВР, но 
и дефинира ефективни начини и механизми за 
истото.

Иако соочувањето со негативното влијание на 
корупцијата и нејзината перцепција е постојан 
предизвик, Министерството за внатрешни ра
боти ќе продолжи со напорите за зголемување 
на проактивноста и меѓу-институционалната 
соработка, со цел да се гарантираат квалитетни, 
непристрасни и транспарентни услуги за зае
дницата, како и континуираното промовирање 
на работна култура во јавната администрација 
заснована на овие вредности. 

Од полицијата со висок интегритет се очекува 
да го усогласи начинот на однесување на по
лициските службеници со демократските вред
ности додека при преземањето на мерките од 

овластувањата да се раководи од владеење на 
правото и доследно да ги почитува човековите 
права. 

Тргнувајќи од цврстата определба на Министер
ството за внатрешни работи за борба против ко
рупцијата која е утврдена како прв стратешки 
приоритет на Министерството за внатрешни ра
боти, а имајќи предвид дека високиот полициски 
интегритет е токму основата на ефективната 
борба против криминалот и корупцијата, го 
донесовме овој План за интегритет кој пре

тставува алатка преку која се мери степенот 
на изложеност на ризик од корупција во Ми
нистерството и ќе претставува гаранција за 
ефикасното и ефективното работење на Мини
стерството.

Со искрена благодарност до ДЦАФ Женевскиот 
центар за управување со безбедносниот сектор  
кој даде огромен придонес во изработката на 
овој план, ветуваме силна посветеност во испол
нувањето на обврските кои си ги зададовме.

МИНИСТЕР ЗА ВНАТРЕШНИ РАБОТИ
 Оливер Спасовски

I. ВОВЕД 
Во изминатиот период поимот интегритет прерасна во еден од најчесто 
употребуваните термини кога станува збор за концептот на доброто вла
деење. Во таа насока, кога се говори за доброто владеење, во основа се 
мисли на градење и негување на духот на интегритетот на лично и ин
ституционално ниво, со што би се поттикнала и обезбедила независност, 
професионалност и отчетност во извршување на надлежностите утвр
дени со домашното и меѓународното право. 

Интегритетот претставува збир од исправни постапки и начини како 
тоа го правиме, односно збир на етичките вредности, моралните прин
ципи, мудроста и начинот на кој постапуваме и се однесуваме. Оттука 
се наметнува потребата при извршувањето на работните задачи поли
циските службеници да се придржуваат на овие принципи и да посе
дуваат внатрешна сила, храброст и вештина секогаш да ги применуваат 
без разлика на последиците со кои ќе се соочат.

Нема да погрешиме доколку интегритетот во полициското работење го 
дефинираме како отсуство на полициска злоупотреба, почитување на 
етичкиот кодекс на однесување, пропишаните правила, стандардните 
процедури односно постапување на полициските службеници во со
гласност со важечките законски прописи. 

Високиот полициски интегритет е основа за создавање меѓусебно почи
тување и доверба помеѓу граѓаните и полицијата и има голема улога во 
ефективната борба против криминалот и корупцијата.

На корупцијата како негативна појава на современото живеење не е иму
на ниту една држава, без оглед на степенот на нејзиниот развој и истата 
е присутна во сите сегменти од општественото живеење. 

Оттука, корупцијата неминовно е присутна во редовите на полицијата.

Под поимот корупција во полицијата се подразбира секое прекршување 
на стандардните постапки и процедури, злоупотреба на службената дол
жност или пречекорување на полициските овластувања заради директно 
или индиректно ветена, понудена, дадена, побарана, прифатена или 
очекувана корист, за себе или за некој друг.

Најчести фактори што придонесуваат за појава на корупција во полицијата 
се: содејство помеѓу непрофесионализмот и лошата организација, вра

ботување нестручен кадар, занемарување на критериумите при избор и обука на вработените во 
полицијата.

Борбата против корупцијата е утврдена како прв стратешки приоритет во Стратешкиот план на Ми
нистерството за внатрешни работи 2021-2024. Во таа насока, Министерството за внатрешни работи 
секоја година усвојува Антикорупциска програма која има за цел да воспостави систем на мерки кои 
ќе овозможат справување со корупцијата и идентификување на причините, условите и факторите 
кои ја овозможуваат. Според ваквата програма, обврска на сите вработени е при извршување на 
работните задачи да постапуваат согласно правилата, прописите и професионалните стандарди кои 
се применуваат во Министерството и Полицијата. Потребно е секој вработен да го почитува Етичкиот 
кодекс на однесување, да манифестира висок степен на интегритет во работењето, да знае да ги 
препознае облиците на корупција, и да поседува способност да се спротивстави на корупцијата. 
Никој не смее да биде исклучок при утврдување на одговорноста за коруптивно однесување, како 
што никој нема мандат да го попречува, ограничува или на кој било начин разводнува процесот на 
утврдување одговорност.

За ефикасна борба против корупцијата подеднакво се важни политичката волја, нормативните ре
шенија, институционалната рамка, ефикасната примена на законите, институционалниот и личниот 
капацитет и интегритет, како и соработката меѓу институциите во земјата и на меѓународен план.

Главен предизвик за Министерството за внатрешни работи во однос на борбата против корупцијата 
е навременото детектирање и идентификација на ризиците од корупција, како и навременото 
откривање, разјаснување, документирање и докажување на коруптивните однесувања во кои биле 
вклучени полициски службеници.

Основна цел на МВР во борбата против корупцијата е намалување на корупцијата и постигнување 
на антикорупциска култура кај вработените, градење на интегритетот на вработените во Мини
стерството за внатрешни работи согласно европските стандарди, подигнување на свеста на вра
ботените преку содветни обуки, отстранување на условите за постоење на корупција во полицијата 
и непрофесионалното постапување и воспоставување на посакуваните етички стандарди. 

Со цел ефикасна борба против корупцијата неопходно е постоење и соработка на Министерството 
со другите ресорни министерства, државни органи и институции за борба против корупцијата и 
криминалот воопшто. Соработката треба да служи како базична основа и водечка сила на инсти
туциите во борба против корупцијата. Во таа насока неопходно е постоење на функционална 
поврзаност и формирање на заедничка база на податоци до кои ќе имаат пристап сите субјекти 
задолжени за борба против корупцијата, со цел размена на информации заради обезбедување одр
жлив систем на заеднички приод во реализирањето на сопствените обврски на институциите за 
неселективната борба против корупцијата.

Министерството за внатрешни работи со својата проактивна борба против корупцијата и нејзина 
апсолутна неприфатливост, гради контролни механизми, мерки и активности со кои ќе го стесни 
просторот на коруптивно однесување на вработените во Министерството и полицијата, како и 
откривање и соодветно санкционирање на секој конкретен случај.

Влијанието на корупцијата може да биде огромно за стабилноста на земјата, бидејќи ги нагризува 
и ослабува трите важни столба на кои се потпира: безбедноста, политиката и економијата. Во оваа 
перспектива, борбата против корупцијата добива посебно значење за нашата институција и за секој 
вработен во администрацијата. Динамичните и сложените безбедносни ситуации, кои вклучуваат 
трговија, организиран криминал, но и ситуации на политичка нестабилност, природни катастрофи, 
пандемии итн., создаваат зголемени можности за корупција и злоупотреба. Поради оваа причина, 

неопходно е да се консолидираат превентивните и надзорните механизми за секоја ситуација и за 
секој аспект од активноста.

Mинистерството за внатрешни работи има за цел да гарантира побезбедна средина за развој на 
земјата и општеството преку зајакнување на редот и јавната безбедност, обезбедување квалитетни 
услуги и територијална заштита со стручни структури и интегритет, кои функционираат во целосна 
согласност со законот, почитувајќи ги правата и слободите на граѓаните, служејќи му на јавниот 
интерес посветено и со професионализам и исполнувајќи ги националните, регионалните и меѓу
народните определби на земјата. 

Под покровителство на Европската Унија и Советот на Европа во Министерството за внатрешни 
работи се спроведе проектот „Надворешен механизам за контрола на полицијата“ чија цел беше 
воспоставување на надворешен механизам кој ќе обезбеди непристрасност, објективност во поста
пувањето во случаите кога постои сомнение дека се сторени кривични дела од страна на лицата со 
полициски овластувања и припадниците на затворската полиција. 

Надворешниот механизам за контрола на полицијата профункционира во праксата како дополните
лен механизам на постоечкиот механизам за внатрешна контрола во МВР. 

Во рамките на реализацијата на проектот, во Основното јавно обвинителство за гонење на орга
низиран криминал и корупција формирано е специјализирано одделение за истражување и го
нење на кривични дела сторени од страна на лицата со полициски овластувања и припадниците на 
затворската полиција. 

Обврските на МВР и начинот на постапувањето по прием на кривична пријава или добиено сознание 
дека работник на Министерството со статус на полициски службеник извршил кривично дело при 
вршење на службено дејствие или извршил кривично дело вон службата со употреба на сериозна 
закана, сила или средства за присилба што за последица има смрт, тешка телесна повреда, телесна 
повреда, противправно лишување од слобода, мачење и друго сурово, нечовечно или понижувачко 
постапување и казнување, доколку со закон е предвидено кривично гонење по службена должност, 
законски се регулирани во Законот за внатрешни работи и Законот за полиција. 

Имено, во овие случаи Министерството без одлагање го известува Одделението за истражу
вање и гонење на кривични дела сторени од лица со полициски овластувања и припадници на 
затворската полиција во Основното јавно обвинителство за гонење на организиран криминал и 
корупција. Министерството заедно со известувањето ги доставува до Одделението сите извори на 
сознанија за стореното кривично дело, сторителот и жртвата и други извори на информации со 
кои располага. Одделот за внатрешна контрола, криминалистички истраги и професионални стан
дарди во Министерството, презема дејствија заради иницирање на дисциплинска постапка за тој 
работник, по одобрение на јавниот обвинител од Одделението за истражување и гонење на кри
вични дела сторени од лица со полициски овластувања и припадници на затворската полиција за 
што изготвува извештај со мислење што го доставува до министерот за внатрешни работи.

Од воспоставувањето на Надворешниот механизам за контрола на полицијата, Одделот за внатре
шна контрола, криминалистички истраги и професионални стандарди воспостави непречена со
работка со специјализираното  одделение за истражување и гонење на кривични дела сторени од 
страна на лицата со полициски овластувања и припадниците на затворската полиција во Основното 
јавно обвинителство за гонење на организиран криминал и корупција и останатите Основни јавни 
обвинителства во насока на ефикасни истраги во борбата против незаконитото постапување на 
полициските службеници и заштита на човековите права и слободи. 

Со овој концепт, „Надворешен контролен механизам“ се воспоставува посебна единица кај Наро
дниот правобранител – механизам за граѓанска контрола, а истовремено се овозможува Народниот 
правобранител да поднесува иницијативи за поведување на постапка за утврдување на дисциплин
ска одговорност кај полициските службеници. 

Одделот за внатрешна контрола, криминалистички истраги и професионални стандарди е контрол
ниот механизам на Министерството за внатрешни работи врз работата на полицијата и Мини
стерството, поради што и надлежностите на Одделот опфаќаат широк спектар на мерки и акти
вности, кои се преземаат и се насочени кон утврдување на непрофесионалното, незаконито и 
неетичко постапување на вработените во Министерството, како и преземање на низа мерки и ак
тивности за нивно спречување од превентивен и репресивен аспект.   Акцент на работата на Од
делот е даден на доследно почитување на корпусот на човекови слободи и права согласно Уставот 
на Република Северна Македонија и ратификуваните меѓународни договори од страна на Ми
нистерството и полицијата.

Одделот за внатрешна контрола, криминалистички истраги и професионални стандарди е во со
став на Министерството за внатрешни работи на Република Северна Македонија и врши контро
ла на законитоста во работата на полициските службеници, како и на другите вработени во 
Министерството особено во однос на почитувањето и заштитата на човековите права и слободи 
при извршување полициски задачи и примена на полициски овластувања. Во рамките на Одделот 
за внатрешна контрола, криминалистички истраги и професионални стандарди формирано е Одде
ление за интегритет, превенција од корупција и заштита на човековите права. Во фокусот на ова од
деление се спроведувањето на Програмата за јакнење на полицискиот интегритет и Програмата 
за јакнење на етичкиот капацитет на вработените во Министерството за внатрешни работи. Есен
цијален составен дел на овие програми е промовирање и имплементирање на принципот на не
дискриминација при вршењето на службените задачи по било кој основ.

Одделот презема мерки и дејствија за откривање и сузбивање на кривични дела со елементи 
на корупција и други форми на коруптивно однесување, како и други кривични дела извршени 
од страна на полициски службеници и други вработени во Министерството, сторени за време 
на работа или во врска со работата и има надлежност за постапување на територијата на це
ла држава. Со цел откривање, сузбивање, документирање и гонење на кривични дела кои се 
гонат по службена должност, применува соодветни оперативно-тактички мерки и дејствија за 
обезбедување материјални докази и поднесува кривични пријави до надлежните обвинителства. 
Одделот постапува по сопствена иницијатива, на барање на надлежниот јавен обвинител, врз 
основа на собрани информации, по писмени дописи од полициски службеници и други вработени 
во Министерството, граѓани и правни лица. Врши превентивна контрола на сите организациони 
единици на Министерството. Иницира измени или усвојување на нови регулативи, како и 
воведување јасни процедури во работата, сè со цел да се намали можноста за злоупотреба 
при нивната примена и да се спречи коруптивно и неетичко однесување на вработените во 
Министерството. Спроведува анализа на ризик од корупција во сите организациони единици 
во Министерството и за секоја позиција во Министерството со цел да се создаде единствена 
методологија врз основа на која се идентификуваат и проценуваат ризиците од корупција и 
институционалните и индивидуалните фактори кои доведуваат до корупција. Одделот сора
ботува со сродни служби, меѓународни институции и организации чија примарна цел е борба 
против корупцијата и заштита на човекови слободи и права и имплементира стандарди и 
препораки на ЕУ. 

Со донесувањето на Законот за изменување и дополнување на Законот за внатрешни работи 
(„Службен весник на РСМ“ бр.89/22) Одделот за внатрешна контрола, криминалистички истраги и 
професионални стандарди доби уште една алатка за зајакнување на капацитетите на Одделот во 

борбата против корупцијата помеѓу вработените во Министерството за внатрешни работи, а тоа е 
спроведувањето на Тестот за проверка на професионален интегритет. 

Проверка на професионалниот интегритет на работниците во Министерството ќе се врши 
континуирано за времетраењето на работниот однос, преку спроведување Тест за професионален 
интегритет кој претставува контрола на постапувањето на вработените во Министерството во 
симулирана ситуација, која е идентична на неговите работни задачи и активности, без обврска за 
претходно известување на организациската единица во која е распореден и работи работникот.

Резултатот од Тестот за професионален интегритет може да биде  индикатор за поведување на пре
дистражна постапка, проценка и анализа на ризикот од корупција, промена на методологијата и 
процедурите за работа и утврдување на видот и потребата за обука на работниците.

Тестот за професионален интегритет се спроведува врз основа на План за спроведување на Тестот 
за професионален интегритет, кој го донесува раководителот на ОВККИПС.

Значајно е да се напомене дека во текот на спроведување на Тестот за професионален интегритет 
посебен акцент ќе се стави на почитување на начелото на законитост, основните човекови слободи 
и права и достоинството на работникот кој се тестира.

Во текот на спроведување на Тестот за професионален интегритет работникот кој се тестира не 
смее да се поттикнува на извршување на кривично дело или повреда на службената должност и 
овластувања.

Активностите преземени за време на Тестот за професионален интегритет не претставуваат дел од 
посебните истражни мерки пропишани со Законот за кривична постапка.

Постапката за спроведување на Тестот за професионален интегритет може да се документира на 
видео или аудио запис и во текот на нејзиното спроведување може да се користат легендирани 
средства и документи. Резултатот од Тестот за професионален интегритет може да биде позитивен 
или негативен. Тестот ќе има негативен резултат доколку тестираниот работник не го докажал 
својот професионален интегритет. Негативниот резултат од овој тест е предвиден како потежок 
случај за дисциплинска одговорност и основ за поведување на дисциплинска постапка. Законското 
нормирање на негативниот резултат од тестот за професионален интегритет како потежок случај 
за дисциплинска одговорност и основ за поведување на дисциплинска постапка, несомнено ќе 
влијае врз процесот на унапредување на работниците, од причина што работник не може да биде 
унапреден во повисок платен ранг доколку во последната година му е изречена дисциплинска 
мерка за потежок случај за дисциплинска одговорност, односно доколку во последната година бил 
дисциплински казнуван поради кршење на работниот ред и дисциплина.  

Преку процесот на проверка, целта е да се зајакне довербата на јавноста, да се гарантира и 
промовира интегритетот и да се зголемат стандардите и професионалните вештини на вработените 
кои работат во овие важни институции за јавен ред и безбедност.

Планот за интегритет е конципиран во два составни дела: План за интегритет и Акциски план 
за негово спроведување. Документот се води од холистички пристап и одразува некои клучни 
карактеристики во концептот на адресирање решенија за намалување на потенцијалните ризици 
од корупција и за зголемување на институционалниот интегритет, како што се:

	• Динамика; 
	• Флексибилност; 
	• Привременост;

	• Превентивна и проактивна природа;
	• Градење и континуирано унапредување на интегритетот во структурите и институциите на 

Министерството за внатрешни работи.

Јазикот на документот е јасен и концизен, со цел лесно и објективно да се разбере, спроведува и 
следи напредокот.



II.	 ЦЕЛ НА ДОКУМЕНТОТ
Планот за интегритет на Министерството за внатрешни работи е документ 
на стратешко ниво со оперативен карактер, кој има за цел, од една 
страна, да ги идентификува ризиците за интегритетот во подредените 
структури и институции, и да го процени нивото на нивната ранливост, а 
од другата страна да се планираат соодветни мерки за нивна превенција 
и минимизирање. 

Планот за интегритет, врз основа на анализата на ризиците поврзано 
со овој аспект во организациските единици на Министерството за вна
трешни работи, има за цел да ги идентификува и стави во функција ме
ханизмите за минимизирање на факторите кои можат да бидет поврза
ни со причини, притисоци, случаи или создадени можности, кои служат 
како основа за постоење на корупција. На овој начин има за цел да 
управува со ризиците и секогаш да гарантира квалитетни, непристрасни 
и одговорни услуги на граѓаните. 

Во овој контекст, овој документ ќе послужи како сеопфатна превентивна 
алатка против корупцијата, бидејќи има за цел да го промовира и зајакне 
интегритетот, професионализмот, етиката, како и примена на моралните 
вредности и професионалните стандарди. 

Градењето интегритет е предизвик и бара континуиран напор, добро 
разбирање на проблемот и волја да се гарантираат промени на 
различни нивоа. Но најголемиот предизвик е поврзан со промената 
на менталитетот и стекнувањето работна култура, поради нивото на 
високиот отпор со кој се соочуваме во оваа насока.



III.	 ЗА МЕТОДОЛОГИЈАТА
	 И ПРОЦЕСОТ
Планот за интегритет и неговиот акциски план се резултат на повеќеме
сечна работа на претставници од Министерството за внатрешни работи, 
поддржани од експерти од ДЦАФ - Женевскиот центар за управување со 
безбедносниот сектор.

Процесот на изработка на Планот за интегритет за Министерството за 
внатрешни работи помина низ неколку фази. 

Прво беше формирана работна група за изработка на Планот за инте
гритет на Министерството за внатрешни работи, составена од претста
вници од различни организациски единици во Министерството за вна
трешни работи. 

Второ, изготвен е план за работа, каде што се дефинирани рокови, мерки 
и планирани активности, со цел навремено да се подготват и компле
тираат Планот за интегритет и Акцискиот план за неговата реализација.

Трето, се одржаа континуирани состаноци на членовите на работната 
група, на кои се разговараше за континуитетот на процесот и за задачите 
на секоја структура. 

Експертите на ДЦАФ активно ја понудија својата експертиза, како на 
дел од состаноците на Работната група за изработка на Планот за 
интегритет, така и преку семинарите и обуките што ги реализираа со 
членовите на работната група, за методологијата на изготвување на 
анализа на ризик. 

Работната група беше ангажирана во подготовка на длабинска анализа 
на ситуацијата и врз основа на спецификите на вклучените структури, 
детално испитувајќи го секој аспект и работен процес, секоја услуга и 
производ што се нуди. Овој процес вклучуваше неколку компоненти, 
како што следува:  

	• Анализа на правната рамка според секторите поврзани со ризиците 
од аспект на законитост, јасност, стабилност, правни недостатоци;

	• Анализа поврзана со внатрешна организација, вклучувајќи ја и орга
низациската структура, зачестеноста на организациските промени, 
проблемите кои се јавуваат како резултат на структурни промени;

	• Анализа на процесот на ланецот на одлучување, процедури за вработување и кариера, набавки;
	• Идентификување на извори и достапност на релевантни податоци, вклучувајќи статистички пода

тоци; поседување и пристап до овие податоци, транспарентност, предности и ограничувања на 
податоците, заштита на податоците;

	• Идентификување на најчувствителните и најизложените области, аспекти, процеси, служби и 
структури изложени на корупција, како и причините за нивно идентификување; 

	• Случаи и области каде што биле идентификувани коруптивни настани;
	• Идентификување на конкретни и национални или меѓународни препораки за институцијата во 

овој поглед, доколку овие препораки се спроведени односно применети.

По изготвување на оценките за секоја област, информациите беа обработени и интегрирани во 
единствен документ. Идентификувањето на ризиците беше спроведено за сите постапки и раз
лични области како и за сите нивоа оценети како потенцијално загрозени или изложени во смисла 
на нарушување на интегритетот на вработените и институцијата. 

Идентификуваните ризици беа конципирани и категоризирани во неколку групи и главни ризични 
области: ризици од злоупотреба на службена положба на овластени службени лица кои даваат ди
ректни услуги за граѓаните; ризици од примање на поткуп во сообраќајна и гранична полиција; 
ризици од прекумерна употреба на физичка сила при примената на полициските овластувања; 
ризици во областа на јавните набавки; ризици во областа на управување со човечките ресурси и 
ризици поврзани со повреда на етиката, непристрасноста, достоинството, заштитата на угледот и 
репутацијата на институцијата. 

Во овој контекст, состаноците продолжија со присуство на експерти од ДЦАФ за идентификување 
на потребните мерки и активности кои се реални и влијателни, за утврдување на одговорните 
структури и релевантните рокови, цели и индикатори. 

Мерките планирани во овој документ се поврзани со појасно дефинирање на одговорностите на 
функциите, изготвување политики и регулаторни акти, обука и квалификација на вработените, како 
и подобрување на контролните механизми. 



IV. ЦЕЛИ И НАЧЕЛА
Подготовката на документот за Планот за интегритет има посебно 
значење и ги поддржува напорите на раководителите на Министерството 
за внатрешни работи во борбата против корупцијата и консолидацијата 
на организациските единици во оваа насока. 

Планот за интегритет е замислен за тригодишниот период 2023-2025 го
дина и има за цел да постигне неколку главни цели:

	• Спречување на корупцијата и зајакнување на институционалниот 
интегритет;

	• Зголемување на транспарентноста на Министерството за внатрешни 
работи;

	• Создавање механизми за следење на однесувањата кои го нарушуваат 
интегритетот;

	• Утврдување јасни постапки и правила за интегритет на вработените 
во МВР;

	• Зајакнување на соработката меѓу организациските единици во рамки
те на исполнувањето на обврските и стратешките цели во областа на 
антикорупцијата.  

Општиот дух на документот е воден од следните принципи:
	• Начелото на законитост, според кое, Министерството за внатрешни ра

боти во текот на својата дејност ги применува Уставот, ратификуваните 
меѓународни договори и важечкото законодавство;

	• Начелото на единство и хиерархија, според кое, Министерството за 
внатрешни работи е организирано на начин што секоја подредена ор
ганизациска единица поднесува извештај до повисоката организаци
ска единица; 

	• Начелото на отчетност, според кое, секој вработен е предмет на насо
чување и надзор според организацијата на хиерархијата; 

	• Начелото на ефективност, според кое, секој вработен и секоја орга
низациска единица е организирана со цел професионално и посвете
но да ги извршува зададените задачи и дефинираните цели;

	• Начелото на непристраност, според кое, секој вработен кој учествува во 
процес на одлучување, постапува во согласност со правилата за спре
чување судир на интереси, според важечката законска регулатива;

	• Начелото на транспарентност, како основно начело за објавување на 
суштински информации од работењето на МВР на достапен и широко 
разбирлив начин, почитувајќи ги ограничувањата за заштита на ли
чните податоци и приватност;

	• Начелото на доверливост, постапување со класифицираните информации согласно Законот за 

класифицирани информации и интерните акти на МВР од оваа област;
	• Начелото на еднаквост и недискриминација, за спречување каква било форма на директна или 

индиректна дискриминација, повреда на достоинството на личноста и создавање на застрашува
чки, непријателски, понижувачки, нееднаков третман или навредлива средина.

	• Начелото на внатрешна соработка, според кое, секој вработен соработува во рамките на органи
зациската единица каде што припаѓа, како и со вработени во другите организациски единици во 
рамките на Министерството, за исполнување на целите.



V.	 РИЗИЦИ ПОВРЗАНИ 
СО ИНТЕГРИТЕТОТ, 
ИДЕНТИФИКУВАНИ ВО 
ОРГАНИЗАЦИСКИТЕ 
ЕДИНИЦИ НА 
МИНИСТЕРСТВОТО ЗА 
ВНАТРЕШНИ РАБОТИ

1.	 	Ризици  од злоупотреба на службена 
положба на овластени службени лица кои 
даваат директни услуги за граѓаните

Посебни структури на Министерството за внатрешни работи, кои 
даваат директни услуги на граѓаните носат зголемен потенцијален 
ризик за нарушување на интегритетот на вработените и на самата 
институција. Постојат многу внатрешни процедури и процеси кои можат 
да бидат предмет на злоупотреба и пренасочување на ресурсите на 
Министерството за лична корист. Овластувањата со кои располагаат 
вработените во Министерството многу лесно можат да се насочат за 
приватни придобивки, односно постојат големи ризици вработените 
да бидат вклучени во коруптивни практики во врска со надворешни 
,,придобивки“. Во секојдневните интеракции со граѓаните, најочигледниот 
облик на злоупотреба на службената положба е нејзино користење за 
добивање на пари или други форми на корист. Коруптивните плаќања 

можат да бидат и во натура и да повлечат бесплатни пијалоци, оброци или други бенефиции во 
замена за повластен третман. Поединечните износи вклучени во таквите дејствија на недолжно 
однесување можат да бидат во распон од релативно мали, па сè до сериозни суми и вршење на 
кривични дела.

Последиците се негативни за јавната перцепција и доверба во една од највидливите институции во 
државата.

Најмногу на ризик се изложени вработените од Одделот за граѓански работи во МВР во чија надле
жност е издавање на лични документи на граѓаните, дозволи, уверенија, лиценци и сл. 

Најчести појавни облици на злоупотреба на службената положба и овластување на работниците 
од овој Оддел се: примање на поткуп, фаворизирање на одредени странки по разни основи при 
издавање на документи, фалсификување на документи и сл.

Ваквото однесување на работниците од овој Оддел резултира со зголемен број на поднесени 
кривични пријави кон истите за сторени кривични дела кои честопати ги вршат и преку добро 
организирана мрежа, па се гонат како кривични дела од областа на организираниот криминал. 

Обезбедување на овие услуги преку физички контакт и размена носи свои ризици. Во овој контекст, ќе 
продолжи започнатата работа за дигитализација на услугите преку онлајн (електронски) платформи. 

2.	Ризици од примање на поткуп во сообраќајна и гранична 
полиција

Сообраќајната полиција врши контрола и регулирање на сообраќајот на сите патни правци во и 
надвор од населените места во РСМ, со цел одржување на безбедноста на сообраќајот на патиштата. 
Воедно, презема мерки за констатирање на сообраќајни прекршоци, со цел нивно превенирање, 
од причина што истите се главен индикатор за предизвикување на сообраќајни незгоди. Исто 
така, сообраќајната полиција презема мерки за квалитетно вршење на увид на место на случена 
сообраќајна незгода.

Полициските службеници од сообраќајната полиција кога извршуваат работи поврзани со конста
тирање на прекршоци во сообраќајот, често се подложни на злоупотреба на полициските овласту
вања со цел да се добијат одредени финансиски бенефиции или други форми на лична добивка. 
Примањето поткуп заради непријавување и несанкционирање на одредени незаконски активности 
е најчесто кривично дело кое го вршат припадници на сообраќајната полиција.

На ваков ризик се изложени и полициските службеници од граничната полиција, особено оние кои 
работат на граничните премини. Овие полициски службеници се често подложни на злоупотреба на 
своите полициски овластувања со цел добивање на одредена лична добивка, најчесто при пропу
штање на патници на граничните премини кои немаат уредни документи за влез или излез од државата. 

Во изминатиот период Министерството за внатрешни работи го спроведе Проектот за снимање 
со мобилни камери наменети за единиците за сообраќајна полиција. Таканаречените боди-камери 
претставуваат бариера против корупцијата со што практично ги штитиме и граѓаните и полицијата 

– ги исклучивме човечките субјективности, а ги применивме кај сообраќајните и граничните поли
циски службеници. 

3.	Ризици од прекумерна употреба на физичка сила при 
примената на полициските овластувања

Полицијата е дефинирана како граѓанска сила на една држава која е одговорна за превенција и 
откривање на криминалот, како и одржувањето на јавниот ред и мир. 

Обврска на сите вработени во Полицијата е при извршување на работните задачи да постапуваат 
согласно закон, правилата, прописите и професионалните стандарди кои се применуваат во 
Министерството за внатрешни работи. Потребно е секој вработен да го почитува Етичкиот ко
декс за однесување на работниците, со цел обезбедување на законитост, професионален и 
личен интегритет, висок морал и стандарди, ефикасност, ефективност, посветеност и зголемена 
одговорност при вршењето на  рaботите и работните задачи, зајакнување на интегритетот на 
Министерството во целина, како и почитување на човековите права, преку еднаков третман и не
дискриминација, без повластување и без никаков личен интерес, почитувајќи ги туѓите права и 
достоинство. Полициските службеници треба да поседуваат способност да ги препознаат облиците 
на незаконско и непрофесионално постапување и да се спротивстават на истите и на тој начин 
манифестираат висок степен на интегритет во работењето. 

Заштитата на човековите права и слободи на сите граѓани е она што секое демократско општество 
првенствено го очекува од полицијата. Но, се случува полициските службеници од различни 
причини и мотиви, при примената на полициските овластувања да постапат спротивно на законот и 
истите да ги пречекорат со што ги повредуваат човековите права и слободи.

Во Крививичниот законик во членот 142 е предвидено кривично дело „Мачење и друго сурово, 
нечовечно или понижувачко постапување и казнување“, во членот 143 е предвидено кривично дело 
„Малтретирање во вршење на службата“, во член 353 е предвидено кривично дело „Злоупотреба на 
службена должност и овластување“.  

Преку овие кривични дела, законодавецот ги санкционира облиците на злоупотреба на полициските 
овластувања што за последица имаат тешки телесни повреди, душевни страдања, присилба, малтре
тирање, застрашување, навредување и понижување на човечкото достоинство и секаков облик на 
дискриминација. 

При примена на полициските овластувања, полицијата е должна да постапува со еднаков пристап 
кон граѓаните, без дискриминација заснована врз пол, раса, боја на кожата, јазик, вера, политичко или 
кое и да е друго мислење, национално или социјално потекло, припадност на национално малцин
ство, материјална положба, потекло по раѓање или кој и да е друг статус. Во односот со полицијата, 
сите граѓани подеднакво ги уживаат основните слободи и права на човекот и граѓанинот признати 
со меѓународното право и утврдени со Уставот. Во оваа смисла, при постапувањето на полициските 
службеници со граѓаните, особено е загарантирано правото на секој поединец на безбедност на 
личноста, дека нема да се примени никаков притисок физички или психички во обид да се добие 
одредена информација и дека нема да се пристапи кон присилба за изнудување на признание, а со 
собраните информации ќе се постапува доверливо.

Ризиците од прекумерна употреба на физичка сила од страна на полициските службеници 
доведува до директен атак врз човековите права и слободи загарантирани со Уставот, законите и 
меѓународните ратификувани договори. Полицијата поседува полициски овластувања (вклучувајќи 
ја и можноста за употреба на сила) за привремено да ги лиши луѓето од нивната слобода, да го 
ограничи потполното уживање на нивните права (пр. да ги запре, да ги испраша, да ги задржи и да 
ги уапси, да им одземе имот, да им земе отпечаток од прст, да ги фотографира и да изврши личен 
претрес). Покрај тоа, во повеќе наврати, полицијата има дискреционо право да одлучи дали и како ќе 
ги користи овие овластувања. Како и да е, полициските службеници секогаш мора да се придржуваат 
до владеење на правото во согласност со најдобрите меѓународни стандарди и процедурални 
правила и стратегии кои се пропишани во применетите национални закони. При извршувањето на 
нивните задачи, полициските службеници мора да го почитуваат и заштитат човековиот дигнитет и 
да ги зачуваат и заштитат основните човекови права, како и граѓанските и политичките права. 

При примената на полициските овластувања заради остварување на основната функција на 
полицијата во смисла на заштита и почитување на основните човекови слободи и права, спречување 
и откривање на казниви дела, гонење на нивните сторители, постои можност за пречекорување 
и злоупотреба на полициските овластувања, нивна несразмерна примена, со што се постапува 
нехумано и се нарушува достоинството, угледот и честа на лицата кон кои се применети полициските 
овластувања и се загрозуваат основните слободи и права на човекот и граѓанинот.

Извесно е дека незаконските појави во работата на полицијата поттикнуваат создавање на негатив
ниот имиџ во општеството, а со тоа и недовербата на граѓаните во работата на полицијата. 

Оттука, контролата врз полицијата треба да претставува еден интегриран систем, кој нема да се огра
ничи само на поединецот и неговите лични карактеристики, туку ќе опфати еден поширок сегмент 
на контрола врз работата на организациските единици во целина. Во полициската контрола треба 
да се примени уште еден докажан рецепт што подразбира комбинација на превентивни и репреси
вни мерки, според принципот „превенцијата како заложба, а репресијата како неопходност“. След
ствено, контролата треба да се насочи во две основни насоки: 1) спречување на незаконитоста во 
работата на полицијата, пред сè преку зајакнување на професионалниот интегритет и 2) сузбивање 
на полициските незаконитости, развивајќи ги капацитетите за нивно откривање, расчистување и до
кажување.

Одделот за внатрешна контрола, криминалистички истраги и професионални стандарди е надлежна 
организациска единица во Министерството за внатрешни работи на Република Северна Македонија 
која врши контрола на законитоста во работата на полициските службеници, како и на другите 
вработени во Министерството особено во однос на почитувањето и заштитата на човековите права 
и слободи при извршување полициски задачи и примена на полициски овластувања.

Покрај внатрешната контрола над работата на полицијата, во секое демократско општество, мошне 
битен сегмент е и надворешната контрола која врз полицијата ја вршат: Народниот правобранител, 
Основното јавно обвинителство за гонење на организиран криминал и корупција каде е формирано 
специјализирано одделение за истражување и гонење на кривични дела сторени од страна на ли
цата со полициски овластувања и припадниците на затворската полиција, невладиниот сектор, 
јавноста и др. 

4.	Ризици во областа на јавните набавки

Јавните набавки претставуваат процес на користење јавни средства од страна на одреден јавен 
орган, заради добивање надворешни ресурси, најчесто од комерцијални понудувачи – економски 
оператори. Јавните набавки се најчесто една од областите со висок ризик од појава на корупција. 
Вработените кои работат во овој сектор, вклучително и раководителите, се изложени на ризик во 
однос на нарушување на интегритетот, при извршувањето на нивните службени должности, поради 
видот на дејноста, конкретно во развојот на постапки за набавка на јавни средства.

Во однос на развојот на постапките за јавни набавки, постојат законски и подзаконски акти кои ја 
регулираат оваа област и кои ги дефинираат чекорите и постапките што треба да се следат.

Сепак, иако постои правна рамка и регулатива на ова поле, не ретко има недостиг од правилна и 
одговорна примена на нејзините одредби, не исклучувајќи ги обидите за влијание и насочување на 
набавките кон повластени оператори. Во постапките за набавка, во различни фази, од избор до ку
пување, ризикот се зголемува. Секоја набавка треба да започне и да ја задржи во фокус причината и 
крајниот резултат што сака да се постигне, одговарајќи на прашањето „Што сакаме да подобриме? 
а не „Што сакаме да купиме?“ Набавките мора да се засноваат на конкретни и реални приоритети 
и потреби.

Вработените ангажирани во секторите кои се занимаваат со јавни набавки и чија работа е да подго
твуваат тендерска документација, како што е дефинирање на критериумите и условите за учество 
на економските оператори во постапките за јавни набавки, се изложени на ризик од аспект на: 

	• Судир на интереси со кандидати/економски оператори кои можат да учествуваат во постапките 
за набавки;

	• Неоправдана комуникација со кандидати/економски оператори кои можат да учествуваат во 
постапките за набавка;

	• Дефинирање на критериумите/условите кои можат вештачки да ја стеснат конкуренцијата во 
однос на учеството на економските оператори во постапките за набавки, што во целост, освен на
рушување на интегритетот на вработените, може да предизвика и нееднаков и дискриминаторски 
третман за економските оператори кои учествуваат во постапките за јавни набавки или може да ја 
наруши јавната доверба и транспарентност во постапките за јавни набавки. 

Вработените чија работа е да ги разгледуваат и оценуваат понудите доставени од економските опе
ратори кои учествуваат во постапките за набавки, односно утврдување на причините за дисквали
фикација на понудувачите, утврдување на квалификувани понудувачи и победници на набавката, се 
изложени на ризик во однос на: 

	• Субјективна/пристрасна евалуација на понудите;
	• Објавување на информации или документација, класифицирани како доверливи од понудувачите;
	• Судир на интереси со понудувачите;
	• Неоправдана комуникација со понудувачите кои учествуваат во постапката, која во целост, освен 

нарушување на интегритетот на вработените, може да предизвика и нееднаков и дискриминаторски 
третман за економските оператори кои учествуваат во постапките за јавни набавки или може да ја 
наруши јавната доверба и транспарентноста во постапките за јавни набавки. 

Вработените чија работа е да разгледуваат и да одлучуваат по приговори поднесени од кандидати/
економски оператори или понудувачи, како за критериумите/условите за учество, така и за евалу
ација на понудите, односно одлучување за тврдењата на економските оператори, мора да се земат 
предвид за промена на претходното одлучување и истите се изложени на ризик во однос на:

	• Субјективна/пристрасна оценка на побарувањата изнесени во претставките на економските 
оператори во врска со постапките за набавки; 

	• Објавување на информации или документација класифицирани како доверливи од понудувачите;
	• Ако се во услови на судир на интереси со понудувачите; 
	• Неоправдана комуникација со понудувачите кои учествуваат во постапката, која во целост, освен 

нарушување на интегритетот на вработените, може да предизвика и нееднаков и дискриминаторски 
третман за економските оператори кои учествуваат во постапките за јавни набавки или може да ја 
наруши јавната доверба и транспарентноста во постапките за јавни набавки. 

Контролата на квалитетот останува деликатна алка во процесот. Вработените, чија работа е да го 
следат спроведувањето на договорите склучени од договорните органи со победниците на поста
пките за набавки, се изложени на ризик во однос на:

	• Судир на интереси со победничките понудувачи кои склучиле договор со договорните органи 
или дури и со вработените во договорните органи одговорни за спроведување и следење на 
спроведувањето на договорите; 

	• Еднострана субјективна проценка за тоа дали договорите се правилно спроведени и во целост од 
изведувачите и од договорните органи. 

	• За купувања/набавки од мала вредност постапките се слични и се решаваат со посебни мерки во 
одредени институции кои ги минимизираат ризиците идентификувани во сите фази од набавка
та. Непочитувањето на процедурите за јавни набавки и недостигот на транспарентност може да 
доведе до нарушување на довербата на јавноста во нив и во институцијата.

Од наведеното, предвидено е да се преземат следните мерки:
	• Пополнување на изјава за судир на интереси за секоја постапка за набавка, во фаза на проучување 

на пазарот и евалуација на понудите од економските оператори, преку која се насочува намалу
вање на случаите на судир на интереси и потпишување и почитување на изјавата за доверливост;

	• Спроведување обуки за зголемување на професионалното ниво на вработените ангажирани во 
спроведувањето на постапките за јавни набавки и за спречување ризици во оваа област, каде што 
целта е да се намали бројот на пријавени случаи за злоупотреба;

	• Изработка на студии/анализи на пазарот за производи/услуги и стандарди, со цел да се иденти
фикувааат потребите и да се земат предвид во фазите на евалуација и избор на понудата;

	• Подобрување на изработката на техничките спецификации, вклучително и соодветна експертиза 
во нив, со цел да се спроведуваат препораките оставени од извршените ревизии;

	• Почитување  на законските рокови за секоја фаза од процесот.

5.	Ризици во областа на управување со човечките ресурси

Управувањето со човечки ресурси е важна област на која ѝ се закануваат ризици со негативни вли
јанија врз институцијата. Тие можат да се забележуваат во различни аспекти и фази на управувањето 
со човечките ресурси, како во избор и селекција, распоредување, унапредување, откажување на 
договорот за вработување на вработените, промена на организациската структура, прописите, ра
злични кодекси итн, а тоа може да му наштети на интегритетот на институцијата со директно вли
јание врз нејзиното правилно функционирање. Континуираната организациска реорганизација и 
адаптација се неопходни процеси во интерес на зголемување на ефикасноста, но понекогаш таквите 
процеси можат да создадат конфузија, неефикасност, несигурност и демотивација кај вработените.  

По извршената анализа во однос на процесот на вработување во структурите на Министерството за 
внатрешни работи, вработените во МВР се вработуваат и распоредуваат врз основа на Законот за 
внатрешни работи и подзаконските акти. 

Врз основа на Законот за внатрешни работи („Службен весник на Република Македонија“ број 42/14, 
116/14, 33/15, 5/16, 120/16, 127/16, 142/16, 190/16, 21/18, 108/19, 275/19, 79/20, 110/21 и 89/22) работен однос 
во Министерството се заснова врз основа на јавен оглас, но и без јавен оглас во Министерството се 
заснова само за работни места за кои во актот за систематизација на работните места, поради видот 
и природата на работните задачи, како и посебните услови под кои тие се извршуваат, е утврдено 
дека може да се спроведе постапка за вработување без јавен оглас. 

Постапката за селекција за засновање работен однос во Министерството опфаќа неколку фази и тоа:
	• административна селекција;
	• писмено тестирање;
	• психолошко тестирање;
	• интервју и
	• здравствени прегледи.

За спроведување на процесот на селекција при засновање на работен однос во Министерството, 
министерот формира комисија за селекција.

Работник во Министерството има право и обврска, во текот на годината, да се обучува во согласност 
со потребите на Министерството, а врз основа на индивидуалниот план за стручно усовршување. 
Работник во Министерството може во текот на работниот однос да биде распореден на друго ра
ботно место различно од она на кое претходно работел, во транспарентна постапка. По исклучок, 
транспарентноста на постапката не се однесува на распоредување на работници на работни места 
во Министерството при распоредување по потреба на Министерството или при распоредување по 
барање на работникот.

Постапката на унапредување има за цел да им овозможи на работниците во Министерството ка
риерно напредување, односно преминување од пониски, на повисоки работни места. Работник во 
Министерството може да биде унапреден на друго работно место кое во однос на претходното ра
ботно место е повисоко во Класификацијата на работните места. Унапредувањето се врши во тран
спарентна постапка, со објавување на интерен оглас, врз основа на професионалните квалитети и 
квалификации на работникот, неговите работни способности, завршените обуки во текот на работниот 
однос и начинот на извршување на работните обврски, независно од полот, расата, бојата на кожата, 
политичкото и верското уверување и националната припадност. По исклучок, транспарентноста на 
постапката нема да се однесува на унапредување на работници на определени работни места.

Во однос на областа на управување со човечки ресурси потребно е целосно да се почитуваат на
челата на конкурентност, транспарентност и отчетноста; да се зголеми контролата врз примена на 
интерните процедури за начинот на вработување, распоредување и унапредување со цел правил
но спроведување на овие постапки, изолирано од било какви влијанија (непотизам, кронизам и по
литизација); јасно дефиниран систем на кариера и оценување без фаворизирање на поединци. 

Во тој контекст, МВР со Законот за изменување и дополнување на Законот за внатрешни работи 
(„Службен весник на РСМ“ бр.89/22) изврши дополнување на членот 66 од Законот за внатрешни ра
боти во насока на додавање на услов за засновање на работен однос во Министерството на работно 
место со посебни должности и овластувања да може да заснова лице кое не е член на политичка 
партија или член на органи и тела на политичка партија. Исто така, и работник кој веќе работи во 
Министерството не смее да биде член на политичка партија, да основа, раководи, да ја застапува и 
претставува политичката партија или да биде член на органи и тела на политичка партија.

6.	Ризици поврзани со повреда на етиката, непристрасноста, 

достоинството, заштитата на угледот и репутацијата на 
институцијата

Едно од начелата и воедно приоритет на Министерството за внатрешни работи е континуирано 
консолидирање и унапредување на вредностите на професионалната етика на вработените. Зголе
меното внимание и примената на мерките насочени кон еднаков третман и можности ќе го намалат 
ризикот од корупција. 

Во Планот за интегритет, покрај конкретните ризици поврзани со коруптивно однесување и дејствија, 
идентификувани се и ризици кои ја нарушуваат етиката и достоинството на вработените и имаат 
директно влијание врз репутацијата и угледот на институцијата, како што се: 

	• Дискриминаторско, исклучувачко или фаворизирачко однесување од сите форми, вознемирување, 
малтретирање, притисок, неетичка комуникација или вербално насилство;

	• Некористење на механизмот за укажување и заштита на укажувачите.

Со цел да се спречат активности и однесување кои ја нарушуваат репутацијата и интегритетот на 
институцијата, овој План предвидува зголемен број на обуки за вработените во МВР со цел нивно 
запознавање со одредбите од Етичкиот кодекс на однесување на вработените во Министерството 
за внатрешни работи, кој регулира различни аспекти, како што се судир на интереси, прифаќање и 
пријавување на подароци, неспоивост на вршење на дејности со полициските работи и сл.

Обуката на вработените за рамката и механизмите за правна заштита од дискриминација, почитува
њето на родовата еднаквост, укажувањето и правната заштита на укажувачите се други механизми 
предвидени во овој План.

Преку спроведување на мерките идентификувани во овој документ, целта е да се промени културата 
на „тивко прифаќање”, да се зголеми свеста на полето на заштита на физичкиот и моралниот 
интегритет на вработениот на работното место, како и да се намали бројот на евидентирани случаи 
во кои е нарушена етиката, повредено е човечкото достоинство и репутацијата на институцијата.

Интегритетот во полициското работење претставува принцип на постојано однесување во со
гласност со етичките вредности. Истиот, може да се разгледува како интегритет на индивидуите и 
интегритет на организацијата. 

Интегритетот на организацијата претставува многу повеќе од спречување на корупцијата или 
поседување пишан Етички кодекс на однесување. Кога станува збор за интегритетот на Министер
ството за внатрешни работи, фокусот паѓа на создавањето низа вредности и нивно интегрирање во 
постоечките подзаконски акти, соодветни стратегии, планови и други прописи кои се однесуваат на 
корупцијата и коруптивното однесување.

Полицискиот интегритет наложува полициското работење да биде со јасно дефинирани етички 
вредности како што се транспарентност, непристрасност, еднаквост, праведност, чесност и почи
тување на човековите права. Полицијата треба да промовира интегритет на сите нејзини нивоа, а 
полицискиот службеник со интегритет потребно е да претставува пример во средината бидејќи тој 
е клучот во борбата против корупцијата и заштитник на човековите права. Полициски службеник 
со интегритет потребно е да поседува знаења и вештини, етички капацитет, решителност и про
фесионалност преку почитување на воспоставените правила и процедури што ќе биде во полза 

на јавниот интерес и ќе придонесе за зголемување на довербата на јавноста. Личниот интегритет 
на полицискиот службеник го одразува интегритетот на Министерството за внатрешни работи, па 
оттука од голема важност е и интегритетот на раководниот кадар преку наметнување на високи 
професионални вредности да се овозможи доследно почитување на правилата и прописите при 
извршување на работните задачи од страна на вработените во Министерството. Одделот за вна
трешна контрола, криминалистички истаги и професионални стандарди во насока на јакнење на 
полицискиот интегритет континуирано ќе спроведува превентивна активност согласно „Програ
мата за јакнење на полицискиот интегритет“.



VI.	 СЛЕДЕЊЕ И 
ИЗВЕСТУВАЊЕ 

Министерството за внатрешни работи е одговорна институција за коор
динација и усогласување на структурите и институциите за следење на 
спроведувањето на Планот за интегритет и Акцискиот план 2023-2025 
година. 

Спроведувањето на Планот за интегритет ќе биде предмет на периодичен 
процес на следење и евалуација. Овој процес ќе се спроведе со учество 
на претставници/координатори од сите организациски единици во МВР. 

Во рамките на следењето, координаторите ќе изготват и проследуваат 
извештаи, кои ќе послужат за оценување на степенот на реализација на 
мерките, активностите и целите дефинирани во Акцискиот план, како и 
ефективноста на мерките. 

Одделот за внатрешна контрола, криминалистички истраги и професи
онални стандарди во Минстерството за внатрешни работи ќе го коо
рдинира собирањето, обработката и анализата на извештаите што ќе ги 
проследат структурите и институциите задолжени за исполнување на 
релевантните цели и мерки и ќе го изготвува годишниот интегриран из
вештај.

Врз основа на квантитативната и квалитативната проценка на постигну
вањата, околностите, ризиците и претходните искуства, проблемите со 
кои се соочуваат при спроведувањето, ќе се формулираат препораки 
за измени во документот, со што ќе се насочи кон континуирано подо
брување на институционалните политики во однос на спречување на 
корупцијата и зголемување на интегритетот. 

По завршувањето на периодот на спроведување на Планот за инте
гритет 2023-2025, ќе се изготви конечен извештај за евалуација, ка
де што резултатите ќе бидат анализирани и оценети во однос на ис
полнувањето на целите, преземените мерки, вложените ресурси, 
ефективноста и влијанието, и ќе се утврдат потребите за континуитет на 
мерките во насока на борба против корупцијата и градење интегритет 
на Министерството за внатрешни работи.



VII.	ЗАКЛУЧОЦИ И 
ПРЕПОРАКИ

Корупцијата е динамичен феномен кој има различни форми, се прила
годува на околностите, улогите, правните или технолошките промени. 
Затоа, ризикот за корупција е присутен во сите сектори. Корупцијата е 
исто така директно поврзана со организираниот криминал и терори
змот, станувајќи постојана закана за јавната безбедност. Во овој кон
текст, борбата против корупцијата мора да биде бескомпромисна, кон
тинуирана, имајќи ја предвид нејзината сложеност и феномен. 

Стратешки одговор на корупцијата би бил зголемување и унапредување 
на интегритетот, како и зголемување на транспарентноста и отчетноста 
во секторите оценети како најранливи, со што значително се намалуваат 
можностите за злоупотреба и корупција.

Планот за интегритет на Министертвото за внатрешни работи е стратешки 
документ изготвен врз основа на областите кои се најзагрозени од ко
рупција и нарушување на интегритетот. Акцискиот план за негова 
реализација опфаќа правила, мерки и активности за спречување на ко
руптивни дејствија, како и избегнување и намалување на ризиците кои 
влијаат на интегритетот на вработените во институцијата. Документот ги 
дефинира одговорните структури, временските ограничувања, индика
торите за мерење на спроведувањето на мерките и предвидените цели 
за секоја од нив.

По усвојување на документот, сите организациски единици во рамки на 
Министерството за внатрешни работи ќе бидат запознаени со истиот и 
ќе се организираат за преземање на соодветни мерки за спроведување 
на нивните обврски за надминување на детектираните ризици. 

МИНИСТЕР ЗА ВНАТРЕШНИ РАБОТИ
	 Оливер Спасовски

